
        
            
                
            
        

    
	Р. КИПЛИНГ

	 

	ШААЛУУ ХҮҮ МАУГЛИ - 5
 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн “ШААЛУУ ХҮҮ МАУГЛИ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ЗЭРЛЭГ НОХОД

	Жунглийн тосгоныг балласнаас хойш Мауглийн амьдралд хамгийн сайхан үе эхэлжээ. Өр төлөөсийг шударга төлсөн юм шиг түүний сэтгэл санаа тайвширч, жунглийнхэн түүнээс айх тул түүнтэй найз байв. Маугли дөрвөн нөхөдтэйгөө ба тэдэнгүйгээр нэг сүрэг амьтдаас нөгөө нэг төрөл сүрэг амьтдад очих зэргээр хэсүүчлэн явахдаа үзсэн, дуулсан, хийсэн болгоныг өгүүлэх аваас тус бүр энэ өгүүллэгээс богиногүй маш олон өгүүллэг болох билээ. Тэгээд та нарт, санд хийх арван нэгэн тэрэг мөнгийг чирч явсан хорин хоёр одсыг хядаж, гялалзсан рупи зоосыг тоост замаар дүүрэн цацаж сүйтгэсэн Мандлын галзуу заанаас Маугли хэрхэн амь гарсан; урт шөнийн турш Жакал матартай, хойд зүгийн намагт тулалдаж түүний нурууны хуягт ангийн хутгаа яаж хугалсан; зэрлэг гахайд хадруулж үхсэн хүний хүзүүнээс өөрийнхөө хуучин хутганаас улам урт хутга хэрхэн олсон; энэ хутганы төлөөсөнд өнөөх гахайг нь элдэн хөөж хэрхэн алсан; Агуу Өлсгөлөнгийн үед дайжиж явсан сүрэг бугатай дайралдаж, ухаангүй шахам яваа тэдний хөлд хэрхэн үрэгдэх шахсан; ёроолдоо шовх шонтой занга нүхнээс дуугай Хатхийг хэрхэн аварсан; маргааш нь ирвэст зориулж тун нарийн тавьсан урхинд өөрөө орсонд Хатхи ирж тэр урхины бүдүүн модон гуалинг эвдэж, түүнийг хэрхэн сулласан; намагт, зэрлэг одсыг хэрхэн саасан... гэх мэт зүйлийг нарийн толилуулахгүйгээр гагцхүү Дор дурдах нэгэн зүйлийг өгүүлүүштэй байна. 

	 

	 

	Эх, Эцэг Чоно үхсэн тул Маугли агуйн амсрыг том чулуугаар таглаж, Үхлийн Дуулал дуулжээ. Балу бүр зөнөглөж арай чарай хөдлөх болсон ба Багирын зориг чанга, булчин шөрмөс хатуу боловч тохиолдсон анг хурдан шаламгай агнаж чадахгүй болжээ. Акела цал бууралтаж, хөгширч тураад, хавирга нь хэрзгэнэн, модоор хийсэн юм шиг дөнгөж хөдөлдөг болжээ. Маугли түүнд хоол унд залгуулдаг байв. Харин Сионийн тархмал Сүргийн хүүхдүүд болох залуу чононyуд нь өсөн үржсээр байжээ. Тэгээд түргэн хөлтэй, эх адгаа мэдэхгүй дур зоригоороо загнасан, таван настай залуу чононууд дөчин толгой болж ирэхэд Хууль зүйг сахиж, хамтран бөөгнөрч, нэгэн удирдагчийн захиргаанд орж Чөлөөт Амьтдын сүрэгт явах хэрэгтэй гэж Акела зөвлөгөө өгчээ. 

	Маугли энэ хэрэгт зөвлөгч байхыг хүссэнгүй: Маугли хашир догь болж, тийм болохын үүр уурхай юу байдгийг мэдэх болжээ. Пхаонын хүү Пхао (Пхаонын эцэг нь, Сүргийг Акела удирдаж байх үед байсан мөр шинжигч Саарал чоно байжээ) Жунглийн хуулийн шаардлага ёсоор Сүргийн удирдагчийн суурийг эзлээд, дахин одтой тэнгэрийн дор хуучин дуу, хуучин дуудлага хангинахад Маугли Зөвлөлийн Хад руу, өнгөрсний дурсгал болгож очих болов. Тэр үе бол амжилттай ан, бөх нойрны цаг байсан юм. Одоо Мауглийн омог гэж нэрлэгдэж буй, Мауглийн эзэмшил газар, гаднын нэг ч амьтан зүрхэлж орж ирдэггүй байжээ. Залуу чононууд таргалан, чадал хүч орж, өлөгчин чононууд олон бэлтрэг гаргадаг болов. Маугли үзлэг болгонд очихдоо ямагт хар ирвэс, нүцгэн бор хүүг чонын сүрэгт авчирч, үргэлжилсэн дуугаар: «Харагтун, харагтун, чононууд аа!» гэхэд Мауглийн зүрх цохилж байсан тэр нэгэн шөнийг дурсан санадаг байжээ. Ингэдэггүй сэн бол жунглийн гүнд одож, ямар нэгэн шинэ юм оролдож, үзэж сонсож явах байсан билээ. 

	Нэгэн үдэш агнасан бугын талыг Акела-д өгөхөөр уул даван яаралгүй явж байхад дөрвөн чоно нь түүний хойноос дагаж шогшин, тоглож ноцолдон, бие бие дээрээ дарж унан, өнхөрцгөөж байх үед, Шер-Ханы үеэс хойш ер сонсоогүй нэг улилтыг Маугли сонсжээ. Энэ нь Жунглид «пхиал» гэж нэрлэдэг улилт бөгөөд түүнийг цөөвөр чоно, барын хамт анд гарахдаа буюу эсхүл их ан эхлэхэд ульдаг улилт юм. Хилэгнэх, бахархах, айх, бачуудах аль аль нь давхцан илэрч буй энэ улилт, элэглэн тохуурхах янзаар Вайнганги голоор цуурайтан, нөгөө пхиал гэгч дуудлагыг аялуулж, нэгэн үе өндөрсөж, нэгэн үе намхран, чичирч уянгалан замхарч байв. Дөрвөн чонын сэрвээний үс босож архирав. Маугли хутгаа шүүрч, чулуун хөшөө адил хөдөлгөөнгүй зогсов. 

	— Нэг ч Алаг Эрээн, энд ан хийж болохгүй гэж эцэст нь хэлэв. 

	— Энэ чинь урьдчилсан дохио биш байна. Харин нэг их агнуур болох нь бололтой. Чагнаач! гэж Саарал Ах хэлэв. 

	Цөөврүүд нь хүн шиг зөөлөн уруул амтай мэт, инээх ч биш, уйлагнах ч биш хоёрын хооронд дахин улих сонстов. Тэгээд Маугли амьсгаа авч Зөвлөлийн Хадны зүг явж, тийш яаран гүйж байгаа чононуудаа гүйцэв. 

	Пхао, Акела хоёр, хадан дээр зэрэгцэн хэвтэж, тэдний дор бусад чононууд санаа зовуурьтай сууж байв. Эх чононууд бэлтрэгүүдийн хамт агуйдаа гүйн орцгоов. Пхиал сонстож байгаа цагт тамир муутай амьтад гэрийнхээ гадна байх сачийгүй байв. 

	Эхлээд харанхуйд Вайнгангийн усны шаагих, шөнийн салхинд модны орой найгах чимээнээс өөр аниргүй байсан авч гэнэт голын цаана чоно ульжээ. Энэ чоно бол Сүргийн чоно биш, учир нь Зөвлөлийн Хадан дээр Сүрэг бүгдээр цугларсан байв. Улилт нь Үргэлжилсээр бүр цөхрөнгөө барсан хуцалт болов. 

	— Ноход! Зэрлэг ноход! Зэрлэг ноход! гэж сүргийн удирдагч Пхао хуцав. 

	Хэдэн минутын дараа хадан дунд цуцсан хөлийн чимээ сонстоод, бүх бие нь хөлөрч, бөөрнөөс нь цус гоожиж, амнаас нь хөөс цахарсан шархтай чоно, тойрч суусан Сүргийн дундуур зүсэн орж, урд савраа өргөн, уухилж аахилсаар Мауглийн хөлд унав. 

	— Ан өлзийтэй болтугай! Чи хэний Сүргээс вэ? гэж Пхао дэс дараатай асуув. 

	— Ан өлзийтэй болтугай! Би Вантала гэж хариу хэлэв. 

	Энэ бол ганц бие чоно байсан бөгөөд бөглүү буйд агуйд амьдарч, хань нөхөр үр хүүхдэдээ хоол хүнс хайдаг ажээ. «Вантала» гэсэн үг нь «ганц бие» гэсэн буюу Сүрэгт хамаагүй гэсэн утгатай аж. Тэр чонын амьсгалах бүрд бие нь урагш хойш хөдөлж байгаагаар үзэхэд түүний зүрх ихээхэн түгшиж буй нь илэрхий байв. 

	— Хэн явна? гэж Пхао асуув (Жунглид пхиалын дараа ямагт ийнхүү асуудаг юм гэнэ). 

	— Деканаас яваа зэрлэг шар ноход, муусайн яргачид! Деканд өлсгөлөн болсон учраас тэд өмнө зүгээс умар зүг чиглэж яваа юм. Тэд замдаа тохиолдсон болгоныг хөнөөж байна гэнэ. Сар гарах үед миний хань эм чоно гурван хүүхдийн хамт дөрвүүл байлаа. Тэгээд тал газар ан яаж хийх, буга яаж хөөх, хэрхэн нуугдах зэргийг эх нь хүүхдүүддээ талын чоно бидний хийх үйлдэх заншлын дагуу зааж байсан юм. Би мөр хөөж явтал шөнө дундын хэр бэлтрэгүүдийнхээ улилдахыг сонссон. Гэтэл үүрийн өмнөх салхинаар тэр дөрвийг барьж хаясан байлаа. Ээ, Чөлөөт Амьтад минь! Тэр дөрөв минь сар гарах үед амьд байсан юм шүү дээ. Тэгээд би хэнээс өшөөгөө авах ёстой болохыг эрсээр шар нохдыг олов. 

	— Тэд хэдүүл байна? гэж Маугли асуухад бүх Сүрэг битүү архирав. 

	— Мэдэхгүй дээ. Тэдний гурав нь л лав үүрд юү ч олж чадахгүй болсон. Харин үлдэгсэд нь сүүлдээ намайг буга шиг хөөв. Би хүч түрэгдэн гурван хөлөөрөө зугтав. Чөлөөт Амьтад минь, хараач! 

	Тэр цус нь хатаж харлаад, гэмтэж балбарсан хөлөө урагш жийж үзүүлэв. Бас бөөр, хэвлий, хоолой гүрээгээ ихээхэн уруулж хөөрхий болсон ажээ. 

	— Ид! гэж Акела өөртөө Мауглийн авчирч өгсөн махнаас холдож хэлэв. 

	Ганц бие чоно хоол руу сувдаглан оров. 

	— Энэ зүгээр өнгөрөхгүй. Хүчээ авч тэнхрэх бололцоо над өгвөл би ч бас алалдаж чадахтайгаа байна! Сар гарах үед амьдрал төгсөж байсан миний ичээг тэд талж хоослов. Би гарсан цусны хариуг бүрэн авч чадаагүй. 

	Вантала-гийн шүдэнд бугын дунд чөмгөний яс шажигнан няцарч байгааг Пхао сонсож тааламжтайгаар:

	— Бидэнд ийм эрүү шүд хэрэг болно. Тэр ноход гөлөгнүүдтэй байна уу? гэж асуув,

	— Үгүй, үгүй, тэдний сүргийн дан ганц нас бие гүйцсэн, тэнхээ тамир суусан том шар ноход нь байна билээ.

	Үүнээс үзэхэд Деканы шарга ноход байлдаан хийж яваа нь илэрхий бөгөөд тэдэнд бар хүртэл, барьсан ангаа сүрдэн өгдгийг чононууд сайн мэдэх ажээ. Тэд Жунглийг дайран гарахдаа, замдаа тохиолдсон амьтан бүхнийг тасчин хаяж явдаг байна. Энэ зэрлэг ноход, чоно шиг ов мэхгүй, бие бялдар том биш боловч маш их чадалтайгаас гадна тун олуулаа явцгаадаг аж. Хэрэв дөчөөд толгой чоно цуглавал ёстой нэг Сүрэг боллоо гэдэг бол зэрлэг ноход нь зуугаас наашгүй тоонд хүрч бөөгнөрч байж сая Сүрэг болов гэдэг байна. 

	Маугли хэсүүчлэн явах үедээ Деканы сахлаг өвст нутгийн хил дээр очиж үзжээ. Тэгэхэд энэ зэрлэг ноход өөрсдийнхөө үүрлэсэн газар, газар ухаж тоглож, унтаж байгаа нь харагдаж байжээ. 

	Эдгээр зэрлэг нохдыг Маугли үзэн ядаж, жигшдэг байжээ. Тэгэхдээ тэднээс чонын үнэр үнэртдэггүйд нь биш, харин агуйд байдаггүй, ялангуяа тэдний хөлийн хурууны салаанд үс ургадагт нь үздэггүй байжээ. Энэ талаар ба мөн зэрлэг нохдын сүргийн агнах асар их хүчний талаар Мауглид Хатхи ярьж өгсөн байжээ. Тэдний замаас Хатхи өөрөө ч гэсэн холхон зайлдаг аж. Эдгээр зэрлэг ноход өөрсдийг нь бүгдийг нь хүйс тэмтрээгүй буюу ан ховордоогүй цагт замдаа тохиолдсон бүхнийг хэмхэж явдаг ажээ. Зэрлэг нохдын талаар Акела мөн л юм мэдэх тул Мауглид аажуухан хэлсэн нь:

	— Удирдагчгүй, ганц бие явснаас Сүрэгтээ үхсэн дээр. Одоо болох тэмцэл бол нэлээд яггүй тэмцэл болох бөгөөд миний хувьд бол ч эцсийнх буй за. Харин Жаахан Дүү минь чи бол хүн, чиний өмнө олон өдөр шөнө, амьдрах урт удаан хугацаа байна. Чи эндээс умар зүг очоод хэвтэж бай. Тэгээд нохдыг зайлж одсоны дараа хэрэв чононуудаас хэн нэг нь амьд үлдвэл тэр чамд тулалдааны мэдээг хүргэж очно биз. 

	— За, мэдэхгүй дээ. Сүрэг минь тулалдаж байхад умар зүг явж, загас жараахай идэж, модны мөчир дээр унтах буюу эсхүл Сармагчнаас гуйлга гуйж самар цөмж явахын хэрэг над байна уу? гэж Маугли хэлэв. 

	— Энэ бол үхлийн тулалдаан болно. Чи тэр улаан шаргал яргачдыг мэдэхгүй байна. Түүгээр барахгүй бар хүртэл... гэж Акела хэлэх гэтэл:

	— Аова! Аова! гэж Маугли дургүйцэн хашхирч, — Алаг Эрээн бар нэгийг би алсан билээ. Тэгээд сонсоцгоо: Миний Эцэг Чоно, миний Эх Чоно гэж байснаас гадна бас миний эцэг, эх болсон хөгшин Саарал Чоно (онц цэцэн биш: одоо тэр буурал болсон) амьд байгаа юм. Ийм учраас гэж тэр дуугаа өндөр болгоод, — Би хэлж байна: ноход хүрч ирсэн цагт, Маугли, Чөлөөт Амьтдын нэгэн хамтаар энэ тэмцэлд босох болно. Миний золионд Багира өгч, түүнийг энэ сүргийнхэн, та нар одоо мартчихсан, тэр одсоор тангараглана. Миний үгийг гол ус, ой мод сонсоод тогтоож аваг. Түүнчлэн миний энэ хутга, манай Сүргийн шүд болно гэж би хэлж байна. Миний бодож байгаагаар энэ хутга мохож үзээгүй билээ. Энэ бүгд бол миний үг бөгөөд би түүнийг хэлсэн бил ээ! 

	— Чонон хэлтэн хүн минь, чи тэр нохдыг мэдэхгүй байна! Тэд намайг сэгчин хаяхын урьд цусны өшөө авахыг би хүсэж байна. Тэд замд дайралдсан болгоныг сөнөөсөөр удаан наашилж буй. Хоёр хоногийн дараа миний хүч тамир нэмэгдэхээр, би өшөөгөө авч эхэлнэ. Харин та нар, Чөлөөт Амьтад минь улаан шарга ноход явж өнгөртөл умар зүг зугтаж амиа аргацаавал сайн гэж би зөвлөе гэж Вантала хашхирав. 

	— Ганц бие амьтан минь сонсогтун! Чөлөөт Амьтад бид ноходтой дайралдахгүйн тулд умар зүг зугтаж, намаг усны зах харгиагаар явж хорхой шавж, хулгана, гүрвэл идэж хооллох ёстой юм биз дээ. Тэд манай ой шугуйг хоосолж байхад, бид умар зүгт очиж нуугдаад, бидний юмыг хэзээ эргүүлж өгөхийг хүлээх хэрэгтэй болох нь ээ! Тэд бол улаан шарга өнгөтэй, шар хэвэлтэй, хурууныхаа салаанд үстэй, гэр оронгүй ноход бөгөөд тийм ч нохдын үр ач нар билээ. Ээ, Чөлөөт Амьтад бид эндээс зугтаж, үхэж өмхийрсөн сэг хайн, умар зүгийн амьтдаас хоолны шавхруу гуйх ёстой юм гэж үү дээ! Сонгож авцгаа л даа, сонгоцгоогтун! Алдар цуутай л тэмцэл болно л доо! Сүргийн төлөө, бүх Сүргийн төлөө, ил ба далд байгаа эх үр чононуудын төлөө, гөрөөс хөөдөг хайрт эм чонын төлөө, агуйд байгаа хамгийн жижиг бэлтрэгийн төлөө бид нар тэмцэл хийнэ! гэж Маугли инээмсэглэн уриалав. 

	Сүргийн огцом чанга хуцаж хариулсан чимээ, шөнийн харанхуйд мод унах мэт нирхийв. 

	— Бид хүлээн авч тэмцэнэ! гэж чононууд хуцацгаав.

	— Энд үлдэцгээ! гэж Маугли дөрвөн чонондоо хэлээд, — Бидэнд шүд болгон хэрэг болно. Харин Пхао Акелатай хамт дайнд бэлтгэж байг. Би явж тэдгээр нохдыг тоолъё. 

	— Үхнэ шүү! Ийм нүцгэн амьтан, нохдын өмнөөс очоод яах бил ээ? Тэр байтугай Алаг Эрээн бар ч... гэж Вантала өндийж хашхиртал, 

	— Чи үнэндээ харь этгээд. Нохдыг бут цохисны дараа бид ярилцъя. Та бүхэнд ан өлзийтэй байхыг хүсье гэж Маугли тосон хэлэв. 

	Маугли хөгжин баясаж, харанхуй дундуур хааш яваагаа ч бараг мэдэлгүй гүйсээр, голын ойролцоо бугын зам сахиж хэвтсэн Каа-д таварцаглан ойчив. 

	— К-ш-ша! Ялангуяа ан амьтан ойртсон ийм цагт шөнийн бүх анг үргээн, зам мөрийг гишгэлэн, Жунглид ингэж явж болдог юм уу?

	— Миний буруу, үнэндээ би чамайг эрж явсан юм, Хавтгай толгойт минь. Тэгээд чамтай уулзах болгонд чи чинь улам бүдүүн, улам урт болсон байх юм. Бүх Жунглид чамаас өөр ийм цэцэн мэргэн, чадал ихтэй, үзэсгэлэн гуа нь үгүй, Каа минь! 

	— Чи хаачиж яваа юм бэ? Хутгатай нэг хүн, намайг ил газар унтчихлаа гэж чулуугаар шидэж, модны муур шиг шуухирч байснаас хойш нэг сар өнгөрөөгүй байна гэж Каа ялдамхан өгүүлэв. 

	— Тийм ээ, Мауглийн ан хийж явахад, Хавтгай толгойт, бугын зам боож унтчихаад, исгэчиж дуудаад байхад сэрэхгүй байсаар байтал үргэсэн буга зүг бүр тарж одсон билээ гэж Маугли, цоохор цагаригуудын нь дунд суунгуут тайван хариулав. 

	— Харин одоо энэ хүн маань Хавтгай толгойтод ирж, цэцэн мэргэн, чадал ихтэй, гуа сайхан гэх мэтийн эелдэг долгонцог үгийг хэлэхэд Хавтгай толгойт ч түүнд мөн итгэж, тэр чулуу шидэж байсан хүндээ эвтэйхэн суудал засахын тул эвхэрч цагариглаж байх юм. Одоо чамд аятайхан байна уу? Багира ингэж эвтэйхэн цагариглаж чадах уу?

	Мауглийг суулгаж Каа хуучин янзаараа зөөлөн дэвсгэр шиг нугаран байв. Жаахан хүү харанхуйд гараа сунгаж, Каагийн гөрмөл юм шиг нарийн хүзүүг тэвэрч, түүний толгойг өөрийнхөө мөр дээр авчраад, энэ шөнө жунглид болсон бүх явдлыг цөмийг тоочин ярив.

	— Би мэргэн ухаантай байж магад, гэсэн ч дүлийн хувьд бол яах аргагүй үнэн билээ. Тиймгүй сэн бол Пхиалыг би сонсох байсан. Өвсөн тэжээлтнүүд сандарцгаах нь аргагүй юм. Хэчнээн нохой байгаа юм бол доо? гэж, Мауглийн яриаг сонсоод Каа хэлэв.

	— Би бас үзээгүй л байна. Би шууд чам дээр л ирэв. Чи Хатхигаас ах шүү дээ. Гэхдээ Каа минь, энэ бол аймшигтай тэмцэл болно доо! Биднээс цөөхөн нь шинэ сарыг үзэх вий гэж Маугли баярласандаа эргэлдэн тийчлэв.

	— Чи бас үүнд оролцож орхио юу? Чи хүн гэдгээ бүү март. Тэгээд бас ямар Сүрэг чамайг хөөснийг ч мартаж болохгүй. Чононууд нохдыг хөөцгөөг. Чи бол хүн. 

	— Өнгөрсөн жилийн самар, энэ жил хар шороо болжээ. Би хүн гэдэг нь үнэн, гэсэн ч энэ шөнө би өөрийгөө чоно гэж хэлсэн юм. Энэ бол миний цус маханд шингээстэй байна. Миний хэлсэн үгийг тогтоож авахыг мөрөн гол, ой модонд уриалсан юм. Каа минь, би Чөлөөт Амьтдын анчин болохоор нохдыг явтал тэр хэвээр байх болно. 

	— Чөлөөт Амьтад ий! Чөлөөт хулгайч нар! Чи үхсэн чононуудын дурсгалд өөрийгөө үхлийн шидэмсээр боож явдаг байна шүү дээ! Энэ ч муу л хэрэг дээ. 

	— Энэ бол миний үг. Би түүнийг хэлсэн билээ. Ой мод, мөрөн гол мэдэж байна. Нохдыг яваагүй цагт үгээ би буцахгүй. 

	— Сс-шш! Энэнээс болж бүх юм өөрчлөгдөх нь шив. Умар зүгийн намаг руу би чамайг авч явъя гэж бодсон юм сан. Гэтэл үг... жижигхэн нүцгэн, үсгүй хүний үг ч гэсэн үг байдаг байна шүү, одоо Каа би ч хэлэхэд...

	— Хавтгай толгойт минь, чи бодож л яриарай. Чи ч гэсэн өөрийгөө үхлийн шидэмсээр боогуузай. Чиний үгийг авах хэрэг над алга. Тэртэй тэргүй би... мэдэж байна. 

	— Тийм бол яах вэ. Би заавал үг хэлэхгүй. Улаан шарга ноход хүрээд ирэхэд чи яах юм бэ?

	— Тэд Вайнгангийг гатлах ёстой. Тэднийг би голын хаялга дээр угтах санаатай. Харин надтай Сүрэг маань байвал сайн сан. Тэгээд хутга, шүд хоёроороо бид тэднийг няцааж, голын урсгалд хөвүүлэн, усанд цацааж алах гэсэн юм. 

	— Энэ нохдыг няцаах ч үгүй, тэд цацаж үхэх ч үгүй. Ийм аргаар тэдний эсрэг тэмцвэл хүн, чоно алинаас ч дан хэлхээтэй, хувхай яс л үлдэнэ гэж Каа хэлэв. 

	— Алала! Үхвэл үхэхийн дүрстэй үхье! Энэ бол хамгийн алдар цуутай тулалдаан болно! Би их юм үзээгүй, залуугаараа байна. Над цэцэн ухаан, хүч чадал аль нь ч алга. Каа минь чи илүү сайн арга бодож олоогүй биз?

	— Би тун их юм үзлээ. Би, Хатхи нялх шүдээ унагахаас өмнө, шороон дээр бүдүүн сүүлнийхээ мөрийг үлдээсэн юм. Би ихэнх модноос ах бөгөөд жунглид болсон бүх явдлыг би үзсэнээ Анхныхаа өндгөөр тангараглана. 

	— Гэтэл ийм явдал ердөө ч болж байгаагүй, шар ноход бидний замыг хэзээ ч хөндөлсөж байгаагүй гэж үү? гэж Маугли хэлэв. 

	— Одоо юу байгаа бол тэр үед байсан л юм. Одоо болох гэж байгаа бол мартагдаж өнгөрсөн он жил эргэж ирж байгаа хэрэг. Байз, би насаа тоолоод орхиё, тэгтэл чи тайван сууж бай. 

	Маугли бүтэн цаг хэртэй Каагийн цагариг завсар хутгаараа тоглож суухад Каа толгойгоороо газар тулж, үл хөдлөн өндөгнөөс хагарч гарсан өдрөөсөө хойш мэдсэн, үзсэн бүх зүйлээ эргэцүүлэн санав. Түүний нүдний нь гал унтарч, чулуу шиг мөлийж гөлийчхөөд, ан гөрөө зүүдэнд нь орох мэт толгой нь үе үе татвалзаж байв. Маугли тайван зүүрмэглэв. Ан хийхийн өмнө унтахаас сайн юм байдаггүй гэж тэр мэдэх учир өдөр шөнийн ямар ч цагт унтаж заншсан байжээ. 

	Аварга могой, ган хуйгаас илд сугалах адил шийгнэн, амьсгал авахад түүний бие бүдүүн, өргөн болж байгааг дээр нь сууж байсан Маугли гэнэт мэдрэв. 

	— Би өнгөрсөн цагаа цөмийг саналаа. Аварга мод, хөгшин заан, хахир хад энэ бүгд нүцгэн жижиг, шовх байхаас эхлээд одоо хүртэл бүх өнгөрсөн үеийг би бодож үзэв. Хүн шүү юм чи, амьд байна уу? гэж Каа эцэст нь хэлэв. 

	— Сар дөнгөж сая далд орлоо. Би мэдэхгүй... гэж Мауглийн ярьтал,

	— К-ш-ш! Би Каа хэвээр л байна. Цаг их удаагүйг би мэдэж байна. Одоо хоёул гол руу очъё, тэгээд би чамд нохдыг яавал зохихыг үзүүлж өгье. 

	Вайнганги мөрний гол салаа руу Каа харвасан сум мэт чигээрээ одож, голын харгианаас дээхнүүр Эвлэрлийн хадны бараа харагдах газраар ус руу ороход Маугли түүний хамт ус руу оржээ. 

	— Байг, өөрөө бүү сэл. Би чамаас хурдан хөдөлнө. Жаахан Дүү минь, миний нуруун дээр гар гэж Каа хэлэв. 

	Маугли солгой гараар Каагийн хүзүүг тэвэрч, баруун гараар их биеийг нь тэврээд Каагийн нуруу дагуу түрүүлгээ харан сунан хэвтэв. Каа голын урсгал сөрж сэлэв. Зөвхөн тэр л ийнхүү сэлж чаддаг аж. Каа-г хурдан сэлэхэд ярагдан шуугьсан ус Мауглийн хүзүүг цохилж хөөсрөхөд, хоёр хөл нь Каагийн нурууны хоёр хажуу руу унжиж явав. Эвлэрлийн Хаднаас ялимгүй дээхнээ наяас зуун мод өндөр гантиг цохионы хоорондуур Вайнганги мөрөн нарийсаж ирдэг бөгөөд тэнд асга чулуун хонгилын дундуур ус маш хүчтэй хүрхрэн сацалж урсдаг ажээ. Дэлхий дээр Маугли өчүүхэн ч гэсэн айхаар тийм гол мөрөн үгүй учир энэ голын талаар тэр юм бодсонгүй. Маугли голын хоёр захын элгэн хад цохиог ажиж, халуун өдөр шоргоолжны үүрээс ханхлах үнэр мэт анхилам исгэлэн үнэрийг агаарт сандрангуй үнэртэж байв. Үүнээс болж тэр, өөрийн эрхгүй усанд навтайн далд орж, зөвхөн амьсгалахын тул толгойгоо шомбойлгож байв. Каа усан доорх хадыг сүүлээрээ хоёр дахин ороож, Мауглийг дэмжин тулгуурлаж зогсоход ус хажуугаар нь урссаар байв. 

	— Энэ чинь Үхлийн газар байна. Бид энд юү хийх юм бэ? гэж хөвүүн хэлэв. 

	— Тэд унтаж байна, Хатхи, Алаг Эрээн бараас айж шантардаггүй, гэтэл Хатхи, Алаг Эрээн хоёр улаан шарга нохдоос айж шантардаг. Ноход нь бид юунаас ч буцахгүй гэж ярьдаг. Гэтэл хадны Жижиг Амьтад хэнд зам тавин өгдөг вэ? Жунглийн эзэн минь, манайхны хэн нь хамгийн айхавтар нь вэ, над хэлээч! гэж Каа хэлэв. 

	— Эд. Энэ чинь Үхлийн газар. Эндээс зайлъя! гэж Маугли шивнэв. 

	— Үгүй, сайн хар. Тэд унтаж байна. Намайг чиний гараас уртгүй байхад энд ямар байсан, тэр хэвээрээ л байна. 

	Он жил, салхи бороонд эвдэрч ангал гарсан Вайнгангийн хавцлын хадан цохио жунглийн эхнээс аваад Хадны жижиг амьтдын оршин суух газар аж. Мауглийн сайн мэдэх эдгээр хадны жижиг амьтад нь энэтхэгийн ажилсаг, ууртай догшин хар зөгий бөгөөд халуун орны бүх амьтад тэдний орших газраас мод хагас зайтай өнгөрдөг юм байжээ. Энд энэ жижигхэн амьтад олон зуун жил амьдран, нэг ангалаас нөгөө завсар ангалд шилжин үүрлэж, цагаан гантигийг хуучин балаараа толбо болгож, балын сархинаг үүрийг улам улам дээр үйлдэх ба харанхуй агуйн гүн дэх хад чулууг нүхчин сийчиж ирсэн ажээ. Ус, гал, араатан гөрөөс, хүн амьтан аль нь ч гэсэн тэднийг бусниулж байсан удаа нэг ч үгүй. Голын хоёр эргийн хад чулуу нь гялтганасан хар хилэн хөшиг мэт харагдана. Маугли өлийж сая сая зөгий нойрсож байгаа сархинаг үүр унжиж буйг үзэж давхийв. 

	Тэндэх хаднуудад хэсэг хэсэг шавсан, өмхөрсөн хожуул мэт хэсгүүд их байжээ. Эдгээр нь өнгөрсөн үеийн балын сархинаг үүр буюу эсхүл нөмөр газар шинээр байгуулж буй үүрүүд байдаг аж. Түм буман зөгийн ялгадас доош гоожиж, хадны ёроолоор ургасан мод ургамлын завсар шавалдаж, уул овоо болон тогтжээ. Дүүрэн балтай сархинаг үүр, харанхуй хавцал руу доош унаж, түүний бал, мод ургамлын мөчир лүү «Кап кап кап» дуслахад уурласан зөгийн далавчны дүнгэнэх чимээ гарч буйг Маугли ганц бус удаа чагнажээ.

	Голын нэг эрэг дээр өргөнөөрөө таван фут хэртэй, жижигхэн элсэн хөвөө харгиа байх бөгөөд түүн дээр олон зуун жил хуримтлагдаж уул мэт болсон хог новш байх ажээ. Тэнд үхсэн зөгийн хүүр, хуучин сархинаг үүр, элдэв хаягдал хог, бал хулгах гэж яваад амь үрэгдсэн эрвээхэй, цох хорхойн далавчууд байна. Энэ бүхэн нь тэгшхэн хэсэг нарийн хар тоос болон тогтжээ. Жижиг амьтдыг мэдэхгүй ба нисэж үл чадах бүхнийг гагцхүү хурц үнэр нь айлган зугтуулж чадна. 

	Каа урсгал сөрөн сэлсээр, хавцлын элсэн хөвөө харгианд хүрээд:

	— Энэ оны нь олз энэ байна. Хараач! гэж хэлэв.

	Элсэн дээр нэг одос, хоёр залуу бугын хэлхээ яс хэвтэнэ. Хэлхээ яснууд нь өөрснөө хувхайрснаас бус, чоно нохой хөдөлгөөгүйг Маугли үзэв. 

	— Эд зөгийн нутгийг мэдэхгүй учраас хилийг нь давж иржээ. Тэгэхээр нь тэднийг Жижигхэн Амьтад алчхаж. Зөгийнүүдийг сэрэхээс өмнө эндээс явъя! гэж Маугли шивнэв. 

	— Өглөө болтол тэд сэрэхгүй. Одоо би чамд юм ярьж өгье. Олон жилийн өмнө нохдын сүрэгт хөөгдсөн буга, жунглийг мэдэхгүй учраас энд өмнө зүгээс орж ирсэн юм. Тэгээд айсан учраас юм үзэхгүй шахуу болсон тэр амьтан өндөр хадан дээрээс харайжээ. Тэр үед нар эрт байсан бөгөөд зөгийнүүд тун ч олон, догшин ууртай байсан ажээ. Сүргийн дотроос ч Вайнганги руу харайн орогсод олон байсан бөгөөд тэр бүхэн хадны оройгоос ус руу унах завсар үхсэн байлаа. Харайгаагүй үлдсэн хэсэг нь ч хадны орой дээр мөн л үхжээ. Гэвч буга амьд үлджээ. 

	— Яагаад?

	— Яагаад гэвэл тэр түрүүнд давхиж, жижиг амьтад түүнийг мэдэхээс өмнө гол руу харайсан тул тэдний хатгах гэхэд усанд орж амжсан байв. Түүний хойноос хөөж явсан сүргийг, бугын хөлийн чимээнээс үргэсэн зөгийнүүд шавж авчээ. 

	— Тэр буга амьд үлдсэн үү? гэж Маугли дахин асуув. 

	— Түүнд туслахаар хадан дор хэн ч хүлээж байгаагүй ч гэсэн тэр амьд гарсан л даа. Тэгвэл чамд туслахаар, чамайг Деканы бүх ноход элдэж байсан

	ч хөгшин шар могой, дүлий толгойт хүлээж байх болно. За тэгээд ямар санагдаж байна?

	Хөвүүний нойтон мөрөн дээр Каа толгойгоо тавьж хэл нь Мауглийн чихний хажууд чичгэнэж байв. Чимээ аниргүй нэлээд болсны дараа Маугли шивгэнэсэн нь:

	— Энэ нь үхлийн сахлаас чангаасантай адил хэрэг, гэвч... Каа чи жунглид үнэндээ хамгийн цэцэн нь шүү дээ. 

	— Тэгж олонх нь ярьдаг л даа. Ноход хэрэв чамайг элдвэл чи яг л тэр буга шиг үйлдээрэй... 

	— А! Тэд ч хөөнө л дөө. Хэ, Хэ! Миний хэл дор нэлээд өргөс цугласан тул тэдний арьсанд шивэх арга олдолгүй дээ! 

	— Хэрэв нохойнууд чиний дал мөрнөөс өөр юү ч анзааралгүйгээр хойноос чинь хөөвөл тэд эсвэл энд, эсвэл эндээс арай доогуур ус руу үсэрнэ. Тэгэхэд Жаахан Амьтад сэрж тэднийг элдэнэ. Гэтэл Вайнганги гол ховдог тул усанд амьд үлдсэнийг нь Сионий Агуйн харгианд аваачна. Тэнд чиний Сүрэг тэднийг багалзуурдах болно. 

	— Э. Ээ! Гандсан цагт бороо орохтой адил зүйтэй хэрэг байна. Одоо зөвхөн гүйх, харайх ажил л үлджээ. Нохойнууд намайг таниад, миний хойноос дагаж гүйтэл нь би гүйнэ. 

	— Голын эргээс хадны оройг чи харсан уу?

	— Үнэхээр би хараагүй. Үүнийг би мартчихаж. 

	— Явж үзэгтүн. Тэр бол тэгш бус, нүх олонтой муу газар байгаа юм. Чи тэнд юү ч харалгүй энэ парвигар бүдүүн хөлөөрөө халти гишгэх юм бол чинь өнгөрөх нь тэр. Би чамайг энд орхиод гагцхүү чиний төлөө чиний Сүрэгт очиж, нохдыг хаана эрвээс зохихыг мэдүүлэх мэдээг дамжуулна. Чиний чононуудтай би хамаатан биш. 

	Хэрэв Каа-д ямар нэг амьтан үл таалагдвал, зөвхөн Багирыг л эс тооцвол тун зэвүүн амьтан бөгөөд жунглид ийм амьтан өөр үгүй ажээ. Каа голын урсгал дагуу хөвсөөр Зөвлөлийн Хадны эсрэг очиж шөнийн чимээ сонсож байсан Пхао, Акела хоёрыг үзээд хөгжилтэй дуудаж өгүүлсэн нь:

	— К-ш-ш, Чононууд аа! Улаан шарга ноход гол уруудан хөвж ирэх болно. Та нар хэрэв айхгүй бол тэднийг харгианы тэнд хэмхэх хэрэгтэй гэв. 

	— Хэзээ тэд хөвж ирэх бол? гэж Пхао асуув. 

	— Миний хөвүүн хаа байна? гэж Акела асуув. 

	— Хэзээ дуртай үедээ хөвөөд ирнэ, хүлээж л бай, үзэцгээнэ биз. Үгийг нь чи авснаараа түүнийг үхэлд түлхсэн, чиний хөвүүн чинь надтай хамт байна. Хэрвээ тэр одоо хүртэл амьд байгаа бол үүнд чиний буруу байхгүй, хөгшин нохой! Энд чи өөрийнхөө дайснуудыг хүлээж бай. Бас хүүтэй чинь би чиний талд байгаад баясаж бай! 

	Каа дахин урсгал сөрж сум мэт явсаар хавцлын дунд хүрч зогсоод ханан хадан тийш ширтэв. Тэр удалгүй, одтой тэнгэрийн дор Мауглийн толгой шомболзохыг үзэв. Тэгээд агаарт исгэрэх чимээ сонстож, Маугли ус руу хөлөөрөө дэвхэрч буулаа. 

	Агшин зуур болсны дараа Маугли цагаригласан Каа дээр амарч байжээ. 

	— Шөнийн энэ үсрэлт ямар сайхан юм бэ? Би ТохУУРхаж, үсрэх газраасаа хоёр дахин цаана газраас үсэрсэн. Гагцхүү тэр дээр чинь тусгүйхэн газар юм; намхан сөөг, гүнзгий жалгууд байхаас гадна эдгээр нь цөм Жижигхэн Амьтдаар пиг дүүрэн байна. Гурван жалгын зах дээр би том чулуу овоолж бэлтгэв. Тэгээд би нохдыг ирэх үед зугтахдаа тэр чулуунуудыг хөлөөрөө доош нь түлхэн унагаана. Тэгэхэд Жижигхэн Амьтад уурлаж миний хойноос босоцгоох болно.

	— Энэ чинь хүний заль мэх байна даа. Чи ухаантай байна. Гэхдээ Жижигхэн Амьтан чинь дандаа л уурлаж байдаг юм шүү дээ гэж Каа хэлэв. 

	— Үгүй, бүрийгээр бүх жигүүртэн энд ч гэсэн ер нь хаа ч гэсэн удаан унтдаггүй юм. Би ноходтой тоглоомоо бүрийгээр эхэлнэ. Яагаад гэвэл тэд өдрийн цагт хурдан гүйдэг юм. Одоо тэд, Ванталын цус урсгасан мөрийг хөөж яваа. 

	— Чиль элээ үхсэн одсыг орхидоггүй шиг, зэрлэг ноход цуст мөрийг үл орхино гэж Каа хэлэв. 

	— Тэгвэл би тэднийг шинэ мөрөөр өөрсдийнх нь цусны мөрөөр оруулъя. Хэрэв болж гэм ээ нь эднийг амаар нь шороо үмхүүлчихье. Намайг энэ ноходтой эргэж иртэл Каа чи энд байж бай. 

	— Хэрэв гол руу үсрэхээс чинь өмнө Жижигхэн Амьтад чамайг алчихвал, эсхүл энэ ноход жунглид чамайг алчихвал яах бил ээ?

	— Намайг үхчихлээр Үхлийн Дуу дуулуулах болно. Санасан бүхэн бүттүгэй, Каа! 

	Маугли, аварга могойн хүзүүг тавьж, усанд хөвөх гуалин адил дорогш хөвж, баярлан хөхөрсөөр, тэртээ харгиа тийш самардаж байв. Маугли өөрийн өгүүлдэгчлэн «Үхлийн сахлаас зулгаах»-ад хамгийн дуртай бөгөөд өөрийгөө эндхийн эзэн гэдгийг жунглийнхэнд мэдүүлэхийг хичээнэ. Маугли, Балу-гийн туслалцаатайгаар, зөгийн үүрийг үргэлж онгичдог байсан учир Жижигхэн Амьтад зэрлэг саримсны үнэрт дургүйг мэддэг байв. Тэгээд тэр, бага зэрэг багц саримс ухаж аваад түүнийгээ ишээр нь холбож, ичээнээс урагш одсон Ванталын цуст мөрөөр гүйв. Үе үе Маугли толгойгоо гилжийлгэн мод өөд харж, элдвийг бодон инээмсэглэнэ. 

	«Би бол Мэлхий хүү Маугли байсан. Дараа нь би өөрөө өөрийгөө чонон хүү Маугли гэж нэрлэсэн. Тэгээд бас бугын хүү Маугли болохоосоо өмнө сармагчин хүү Маугли болох ёстой болжээ. Эцсийн эцэст би хүний Хүү Маугли болно доо. Ха ха! гэж тэр, өөрийн тухай боджээ». Тэгээд Маугли эрхий хуруугаараа хутганыхаа ирийг туушид нь гүйлгэж үзэв. 

	Ванталын мөр, энэ хавьдаа шигүү бүдүүн боловч зүүн хойшлох тусам улам сийрэг болж буй модны Дундуур цусны хар толбоороо тун тодхон байсан. Зөгийн Хаднаас хоёр мод хэртэй холдоод ой модгүй болжээ. Эндхийн хамгийн захын модноос зөгийн хавцлын намхан сөөгүүдийг хүртэл цагаан газар болох учир чоно ч нуугдан далдрахад хэцүү ажээ. Маугли ой дундуур модны мөчрийн хоорондох зайг ажиглан гүйсээр үе үе мод өөд авирч, нэг модноос нөгөө рүү нь үсрэн хүрч болох эсэхийг шалгаж явсаар цагаан газар хүртэл энэ хооронд зам мөрөө шалгах ажил нь цаг гаруй үргэлжилжээ. Дараа нь Ванталын мөрийг хөөж яваад орхисон газраа буцаж очоод, мөчир нь газраас дээш найман фут орчим өндөрт ургасан саглагар модон дээр гарч баглаа саримсаа мөчрийн салаанд өлгөж өөрөө амарлингуй суугаад нүцгэн өсгийдөө хутгаа нийлж байв. 

	Үд болохоос арай өмнөхөн, нар хүчтэй шарж байхад, Ванталын хойноос хайр найргүй, шаргуу мөрдөж яваа нохой сүргийн булай үнэр Мауглид үнэртэж, хөлийн төвөргөөн сонстов. Дээрээс нь харахад, Деканы зэрлэг ноход чононоос хоёр дахин бага боловч түүний эрүү, савар хэчнээн их хүчтэйг Маугли мэдэх аж. Мөр үнэрлэн яваа удирдагчийн нь шөвгөр улаан шар хошууг харж, Маугли түүнд хашхирсан нь:

	— Санасан бүхэн бүттүгэй! 

	Удирдагч нь толгой өргөхөд, түүнийг дагалдагч, өргөн цээжтэй, шувтан бөгстэй, хэдэн зуун улаан шар булай амьтан сүүлээ хавчин түүний хойно нь шавааралдан зогсов. Зэрлэг ноход өөрийнхөө Деканд байхдаа ч гэсэн дуу чимээ тун бага, эелдэг бус амьтад ажгуу. Модны дор хоёр зуугаас доошгүй нохой цуглараад, удирдагчид нь зам мөрийг шуналтайяа шиншлэн бүх сүргээ өөрийнхөө хойноос урагш хөдөлгөхийг оролдон байгааг Маугли үзэв. Нохдыг ийнхүү явуулбал зохисгүй болох байв. Яагаад гэвэл ноход хэрэв энэ чигээрээ явбал өдөр дундын хэрд ичээнд хүрчих тул Маугли арга хэрэглэн тэднийг энэ модны дор бүрий хүртэл байлгах хэрэгтэй байв.

	— Та нар нааш хэний зөвшөөрлөөр ирэв? гэж Маугли асуув. 

	— Бүх жунглийн, манай жунглийн! гэсэн хариулт гарсан бөгөөд үүнийг өгүүлэгч, цагаан шүдээ ярзайлган байв. 

	Деканы талын, үсэрдэг хиргилзий оготно Чикайн шившрэхийг Маугли яг дуурайн шивширч инээмсэглэн доош харахдаа нохдыг оготноос дээргүй үзэж байгаагаа тэдэнд мэдэгдэж байв. Сүргүүд модыг тойрон цоройгоод, удирдагч нь Мауглийг сармагчин хэмээн дуудаж, хорсон хуцаж байв. Маугли, хариу хэлэхийн оронд нүцгэн хөлөө удирдагчийн яг толгой руу нь чиглүүлэн унжуулж, хуруунуудаа арзгануулан байв. Энэ нь нохдын мунхаг уурыг нь шатаан хүргэхэд ихдэхээс багадахгүй хэрэг болжээ. Хурууныхаа салаануудад үстэй амьтад нь өөрсдийнхөө энэ шившгийг сануулан хэлүүлэх дургүй ажээ. Нохдын удирдагч мод өөд үсрэн авирах гэж оролдоход Маугли хөлөө татан аваад эелдгээр өгүүлсэн нь:

	— Нохой, улаан шар нохой! Өөрийнхөө Деканд буцан очиж гүрвэлээ түүж идэцгээ. Өөрийнхөө Чикан дүүдээ оч, нохой, нохой, улаан шар нохой! Чиний хурууны чинь завсар үс ургачихсан юм аа! гэж хэлээд дахин хөлөө унжуулав.

	— Нүцгэн сармагчин чи, турж үхэхээсээ өмнө буувал дээр байх! гэж яг Мауглийн санаж байсан ёсоор Сүрэг улин хуцав. 

	Маугли тэлж ургасан мөчир дээр сунан хэвтэж баруун гараа суллан, таван мөч хэртэй болоход нохдын талаар нэлээд зүйл: тэдний өөрсдийн талаар зан заншил, хань нөхөр, үр хүүхдийн талаар мэддэгээ мэдүүлэх гэж оролджээ. 

	Амьтныг доромжлох ба тэдний уур хилэнг хүргэхэд жунглийн амьтдын үг хэлээс өөр хорт хурц хэл ертөнц дээр үгүй ажээ. Яагаад тийм болохыг жаахан бодож үзээд та бүгд өөрснөө ойлгоно байх. Маугли ба Каагийн хэлж байснаар тэдний хэл дор олон хурц үг хуримтлагдсаныг бага багаар аажуухан зохистойгоор хэрэглэсээр дуу цөөнтэй нохдыг архирах хуцах болгосноор үл барам сөөнгө дуугаар хахаж цацан улих болгожээ. Тэд тоглоомыг хариулах гэсэн боловч уурлаж гаарсан Каад чонын бэлтрэг хариулах мэт байжээ. Энэ үед Маугли баруун гараа тохойгоороо нугалан сул байлган, хөлөөрөө мөчрийг чанга хавчин бөх суужээ. 

	Том хүрэн улаан удирдагч, олон дахин дүүлэн үсэрч ойртсон боловч түүнийг лавтай барьж авч чадахгүй алдчихаж магадгүй хэмээн Маугли хаширлаж, удаашран суужээ. Гэтэл нохойн удирдагч уур хилэн нь савсан даварч газраас дээш долоо найман фут өндөр үсрэн ирэхэд Мауглийн гар, модны могойн толгой мэт эрчлэн, улаан шар нохойн сэрвээнээс барин авахад, түүний хүндээс болж мөчир нахийн шажигнаж, Маугли газар унах шахав. Гэвч Маугли хөлөө өчүүхэн ч сулруулсангүй учир улаан шар нохойг аажим аажмаар дээш татсаар, мөчир тийш, үхсэн цөөвөр мэт татан авчрав. Тэгээд Маугли солгой гараараа хутгаа авч саглагар улаан шар сүүлийг нь тас цавчин аваад удирдагчийг газарт шидэв.

	Маугли ингэе ч гэж бодсон юм санжээ. Одоо эдгээр нохой, Мауглитай нэгийгээ үзэлцэхээс нааш Ванталын мөрөөр явахгүй болов. Ноход, модыг тойрон оцойн суусан нь үхтлээ өшөөгөө авахаар шийдсэний тэмдэг мөн тул Маугли дээш ахиж, салаа мөчир дээр гараад мод руу нуруугаа харуулан эвтэйхэн хэвтэж, унтжээ. Гурав дөрвөн цаг болоод сэрж, нохдыг тоолоход цөм бүрэн, чимээ аниргүй, догшин ширүүн, галзуурсан мэт хорссон байдалтай байжээ. Орой болж, хагас цагийн дараа Хадны Жижигхэн амьтан өдрийнхөө ажлыг төгсгөх ёстой байсан ба зэрлэг ноход бүрэнхийд муу зодолддогийг та бүхэн андахгүй билээ.

	Маугли мөчир дээр босож зогсоод:

	— Ийм итгэлтэй манаач нар над хэрэггүй сэн. Гэвч би үүнийг чинь ер мартахгүй. Та нар чинь бүр ёстой ноход мөн байна. Харин миний үзэхэд та нар хоорондоо дэндүү адил юм уу даа. Ийм учраас гүрвэлээр хооллогчид, би сүүлийг нь эргүүлж өгөхгүй. Улаан шар нохой чи нээрэн дургүйхэн байна уу? гэж хэлэв.

	— Би өөрөө чиний гэдсийг чинь хөврүүлнэ! гэж удирдагч нохой модны ёроолыг хэмэлж сөөнгө дуугаар өгүүлэв. 

	— Үгүй, Деканы цэцэн хиргилзий минь чи бодож үз. Тэгэхлээр одоо сүүлнийхээ оронд улаан сорвитой, олон оготор улаан шар гөлөгнүүд төрөх болно. Улаан шар нохой минь, сармагчин ийм болгочихлоо гэж газар сайгүй хашхирсаар харьж үз. Дургүй байна уу? Тэгвэл намайг дагаад яв. Би чамайг сэнхрүүлж өгье! 

	Тэр, сармагчин шиг мод мод дамжин дүүлж явахад Сүрэг, түүний хойноос шунаглан харж даган давхив. Маугли үе үе унах гэж байгаа мэт маяглахад ноход түүнийг алахаар нэг нэгийгээ даран, яаран гудран унацгааж байжээ. Хөвүүн модноос модонд Дүүлэн, зүүсэн хутга нь жаргах нарны гэрэлд гялалзан явахад доогуур нь улаан шар нохдын сүрэг түймрийн галд автсан адил хошууран цувах нь гайхалтай сонин үзэгдэл байлаа. Маугли хамгийн сүүлчийн модонд хүрээд саримсаа авч толгойноос өсгийгөө хүртэл арчиж түрхэхийг ноход үзээд, үзэн ядсан байдлаар ульцгаасан нь:

	— Чонын хэлтэй сармагчин чи, мөрөө буруулах гэж бодож байгаа юм биш биз. Ялгаагүй, бид чамайг үхтлээ хөөнө! гэв.

	— Май, сүүлээ ав гэж Маугли, тас цавчиж авсан сүүлийг өөрийн гүйх газрын эсрэг шиджээ. 

	Сүрэг цусны үнэр авч ганхацгаав. 

	— За, тэгвэл, миний хойноос үхтлээ дагацгаа даа гэж Маугли хэлэв. 

	Маугли яах гэж байгааг ноход сайн ойлгож амжаагүй байтал, тэр модноос бууж, Зөгийн Хадны зүг хуй салхи мэт хурдан гүйв. 

	Ноход, битүү улилдан эв хавгүй сунан харайж давхих нь яваа яваандаа ямар ч амьтныг гүйцдэг ажээ. Ноход Чонын Сүргээс нэлээд удаан гүйдгийг Маугли мэдэх бөгөөд хэрэв мэддэггүй сэн бол нохдын нүдэнд ил хоёр мод зайтай гүйхийг зориглохгүй сэн билээ. Хөвүүнийг эцэстээ гүйцнэ гэж ноход итгэж байхад, Маугли ч мөн тэднээр нэлээд их тоглож болно гэж итгэж байжээ. Нохой сүргийг хамаа бус хол хоцроохгүй, мөн өөр тийш нь буруулуулчихгүйн тул өөрийнхөө ард ойрхон дагуулахад хамаг гол зорилго оршиж байжээ. Маугли, жигд хөнгөн чийрэг гүйлтээр гүйж, түүний хойно таван алхам зайтай газар сүүлгүй удирдагч явж байв. Гэсэн ч сүрэг, дөрвөний нэгэн мод илүүхэн газар цуварч, цусанд шунахайран нүд нь бүрхэж, замбараагаа алдсан байв. Маугли нохдын хэр дөхөж байгааг чимээгээр нь төсөөлөн, хамгийн сүүлд Зөгийн Хадан дээгүүр давхих үедээ хэрэглэхээр хүчээ гамнан нөөж байв. 

	Жижигхэн Амьтад бүрий болохын үед унтсан боловч Мауглийн хөлийн анхны чимээ хөндий хөрсөн дээгүүр төвөргөнөхөд, түүний дор газар хүнгэнэх мэт дуу гарахыг Маугли сонсов. Тэгээд тэр амьдралдаа огт үзээгүй, байдаг чадлаараа гүйх замдаа овоолсон чулуунуудаа анхилам үнэртэй гүн хар хавцал руу дэс дараагаар нь нураахад агуй дотор далайн хүнгэнэх чимээ мэт дуу сонсогджээ. Тэгээд нүднийхээ булангаар эргэж харахад хойноос нь тэнгэр харанхуйлам зөгий бүрхсэн байсан ба урагш харвал Вайнганги мөрний ус тэртээ дор мэлтгэнэж, түүний дээр гурвалжин хавтгай толгой байхыг үзмэгц Маугли мөрнөөсөө зүүгдсэн оготор нохойн хамт ус руу харайж, амьсгаадан бахардсаар, аврах ус руу хөлөөрөө буув. Хадан дээгүүр гүйж байх тэрхэн хооронд Мауглийг нэг ч зөгий хатгаагүйн учир бол Жижигхэн Амьтдыг саримсны үнэр айлгаснаас болжээ.

	Мауглийг уснаас цухуйн гарч ирэхэд Каа түүнийг дэмжжээ. Тэр үед хадны доголууд дээрээс хэсэг том бөөн зөгийнүүд, ус руу жингийн туухай мэт бууж байсан бөгөөд тэр нь усны мандалд хүрэхэд зөгийнүүд дээш хөөрөн нисэж, нохойн хүүрүүд усанд эргэлдэн урсаж байв. Хадны орой дээгүүр хадны Жижиг Амьтдын далавчны, аянга мэт дуунд нохойн улайрсан огцом хуцалт замхарч байв. Зарим ноход газар доорх агуйнуудыг холбосон жалга руу нисэн унаж, сархинаг үүрүүдийн дунд амь тэмцэн тулалдаж, дээш хөөрөн нисэж байгаа зөгийнүүдэд сийчин хатгуулж, дөнгөж голтой нэг нь зөгийн хог ялгадас гарах газраар гол руу нэвтрэн гарч байжээ. Зарим нь хадан дээгүүр ургасан мод сөөгийн дээрээс унаж, зөгийд зай завсаргүй хатгуулж ухаан алдаад ус руу гарч ирэх боловч Каагийн хэлснээр Вайнганги мөрөн ховдог тул тэр дор нь залгиж замхруулж байв. 

	Хөвүүнийг амьсгаагаа дартал нь Каа түүнийг бөх түшиж байжээ. 

	— Одоо бид энд байж болохгүй. Жижигхэн Амьтад тоглоомоор тулалдаагүй шүү дээ. Хөвье! гэж Каа хэлэв. 

	Маугли усан дотор гүнзгий шумбаж, хөлөөрөө аль болохоор түргэн сэлж, хутгаа гартаа барьж, голын урсгал дагуу хөвж одов. Сүргийн бараг тал шахам нь өөрийнхөө ах дүү нарын орж үхсэн энэ урхи хядлагыг үзээд хажуу тийш эгц эргэж хавцлаас гаран, урсгал өргөн газраар ус руу давхин орцгоожээ. Тэднийг ийм жигшүүрт хүргэсэн «модны сармагчныг» занан хуцсан дуу нь. Жижигхэн Амьтдад цаазлагдаж буй архиралт улилттай нийлэн замхарч байжээ. Голын эрэг дээр байх явдал үхлээр заналхийлж байгааг бүх нохой ойлгож байв. Сүргийг голын урсгал улам доош Эвлэрлийн гарам руу аваачиж байх боловч уур нь хүрсэн Жижигхэн Амьтад, нохдын хойноос нисэн тэднийг ус руу шахан оруулж байв. Ухралтгүй тэмцэж, Сионийн бүх чоныг устгахыг өөрийнхөндөө тушааж байгаа сүүлгүй нохойн дууг Маугли сонсов.

	— Харанхуйд бидний хойноос ямар нэг амьтан ирж алаад байна! Энд ус булингартчихлаа! гэж нэг нохой хуцав. 

	Маугли усанд халиу шиг сэлж явахдаа арваганан хөвж байгаа нохойтой дайралдаж түүнийг амаа ангайхаас урьд ус руу татан живүүлжээ. Живж үхсэн нохой Эвлэрлийн гарам тушаа өрөөсөн талаар хөвсөөр усны харгианд гарчээ. Ноход уснаас гарч одохыг хүсэвч урсгалын хүч их учир яах ч аргагүй болж хөвсөөр байхад тэдний толгой чихийг Жижигхэн Амьтад хатгаж хазахын хажуугаар Сионийн Сүргийн Дуудах шуугих чимээ шөнийн харанхуйд улам улам ойртож байлаа. Маугли дахин шумбаж орохдоо мөн нэг нохойг татан орж ус залгиулахад тэр нохойн хүүр усны мандал дээр хөвөн гарч ирэв. Энэ үед сүргийн дунд дахин маргаан гарав: Зарим нь уснаас гарах явдал чухал гэх; зарим нь Декандаа буцахыг удирдагчдаа шаардана. Бас зарим нь Мауглийг олж алах явдал чухал гэж хашхирна. 

	— Эд зодолдохоор гарсан үедээ урд урдаасаа хоёр дахин дуу чимээ ихтэй, догшин болдог юм. Үлдсэнийг чиний ах дүү нар тэр доор гүйцэтгэнэ биз. Жижигхэн Амьтад унтахаар буцлаа. Би ч гэсэн явлаа. Би чононуудад туслахгүй. 

	Нэг чоно эрэг дагуу, гурван хөл дээрээ явж, өөрийн бэлтрэгүүдтэй тоглож буй мэт үсэрч цовхрон, хажуугаараа газар унаж, нуруугаа хотолзуулан хоёр фут өндөр харайлна. Энэ бол харь Вантала байв. Тэр ганц ч үг дуугаралгүй, өөрийн аймшигт бүжгээ нохдын нүдний өмнө үргэлжлүүлнэ. 

	Ноход усанд удаан байж, арай чүү хөвнө: тэдний үс нь норж нэвтрэн хүндрээд, өтгөн сүүл нь уруул адил бамбайжээ. Тэд ихэд ядарч сульдан тэднээс алхам ч холдолгүй дагаж харж байгаа гялалзсан хоёр нүдийг үг дуугүй харж явав. 

	— Муухан ан боллоо гэж нэг нохой өгүүлэв. Тэр нохойн хажууд Маугли уснаас цухуйж:

	— Санасан болгон бүттүгэй! гэж хэлээд, тэр нохойн далан доогуур урт хутгаа далд ортол шаахад нохой хариу хийж чадсангүй үхжээ. 

	— Энэ чинь чи, хүн-чоно шив дээ? гэж Вантала эрэг дээрээс асуув. 

	— Харь этгээд минь чи үхэгсдээс асуу! Үхсэн ноход урсаж очихгүй байна гэж үү? Би эдэнд цадтал нь шороо үмхүүлж, гэгээн цагаан өдөр залилав. Тэдний удирдагч нь сүүлгүй үлдсэн. Гэвч чиний хувь чинь үлдсэн. Тэднийг хааш нь хөөх вэ? гэж Маугли хариулав. 

	— Би хүлээнэ. Бүхэл бүтэн шөнө миний эрхэнд байна. Харж л байя гэж Вантала хэлэв. 

	Сионийн чонын хуцах чимээ улам бүр ойртсоор:

	— Сүргийн төлөө, бүх сүргийнхээ төлөө бид тэмцэлдэнэ! гэж шуугилдах нь сонстоно. 

	Тэгээд Вайнгангийн ус, Сионийн агуйн эсрэг орших харгиа элсэн дээр улаан шарга нохдыг гаргаж хаях болов. 

	Энэ үед ноход өөрсдийн алдааг мэджээ. Тэд, уснаас бүр эрт гараад эрэг дээр чононуудтай тулалдах хэрэгтэй байжээ. Гэтэл одоо энэ алдааг мэдэвч хэтэрхий оройтсон байна. Бүх элсэн харгиагаар хурц нүднүүд гялалзаад, нар жаргахаас эхлээд намдахгүй байгаа аюулт пхиалаас өөр жунглид ямар ч дуу чимээгүй байлаа. Нөгөө талаас Вантала нохдыг эрэг дээр гараад ир гэж байгаа сонстоно. 

	Нохдын удирдагч бусдадаа хашхирсан нь:

	— Эргэгтүн! Довтлогтун! 

	Бүх сүрэг эрэг рүү дайрч, гүйхэн газрын усыг самчин савардахад Вайнгангийн ус хөөсөрч, галт онгоц зүсэн гарсан мэт том долгионууд үүсэв. Маугли эргийн элсэнд, долгионд умбаж бөөгнөн хаягдсан нохдыг хутгаар бүлж алан ноцолдож байв. 

	Ийнхүү удаан тулалдаан эхлэв. 

	Чононууд, нойтон улаан элсэн дээр, модны сүлжилдсэн үндэснүүдийн хооронд, бут сөөгийн дунд, өтгөн ариун ногоон дунд орох зэргээр тэмцэв. Энэ үед ч гэсэн нэгэн чононд хоёр нохой ноогдож байв. Чонод үхэн хатан тулалдаж байв. Тулалдаанд гагцхүү өргөн цээжтэй, соёорхог анчдаар зогсохгүй, нүд нь гялалзсан эм чононууд өөрсдийн бэлтрэгүүдийн төлөө тэмцэхэд, түүний зэрэгцээгээр хөрөвжсөн бэлтрэгүүд хүртэл гуужиж амжаагүй өрвөгөр хэвээр боловч шүдээ ярзайлган дайсантай тулалдаж байжээ. Чонод их төлөв багалзуурдах буюу бөөрнөөс дүүжигнэдэг бол ноход юуны түрүүнд хөлөөс зуудаг учир ноход усан дотор арвалзан сэлж, толгойгоо өөд нь өндөр цухуйлгаж яваа үед чононуудад давуу тал нь байлаа. Гэтэл хуурай газар чононууд баахан тусгүй болж ирэвч Мауглийн хутга, ус хуурай газрын алинд ч дайсанд адилхан хор хүргэж байсан болохыг та бүхэнд хэлэх хэрэгтэй.

	 

	 

	[image: зурах, хөхтөн амьтан, морь-г агуулсан зураг

Автоматаар үүсгэсэн тайлбар]

	 

	Дөрвөн чоно Мауглидаа туслахаар тэмцэлдэв. Саарал Ах, хөвгүүний өвдгөнд унаж, түүний гэдсийг хамгаалсан ба нөгөө гурав нь нуруу, хажууг хамгаалахаар барахгүй, галзуурсан ноход заримдаа Мауглийн хутга руу шууд дайрч, Мауглийг хөлөөс нь эргүүлэн хаях үед нөгөө гурав нь Мауглийн дээр гарч ч хамгаалдаг байжээ. Цаашилбал чоно ноход хольцолдон эрэг дээр зүүнээс баруун тийш, баруунаас зүүн тийш хуйлран ноцолдож байв. Маугли, нэгэн удаа Акелыг харахад: тэр нь шүдгүй амаараа нэг нохойн гуянаас зүүсэн байсан бөгөөд түүний хоёр талаас чоно дайрч байв. 

	Шөнө өнгөрөх шахаж байвч, толгой эргэм түргэн, хөдөлгөөн, довтолгоо түргэссээр байв. Ноход ядарч, чононуудыг хүчтэй дайрахаас айж байсан боловч амь зугтан эргэж арай л зүрхлэхгүй байлаа. Тулалдаан эцэс рүүгээ ойртож байгааг Маугли мэдэрч байсан тул нохдын жагсаал бутран эвдэрч байгаад бахархан байжээ. Хөрөвжсөн бэлтрэгүүд Улам зоригжиж, улам чөлөөтэй амьсгалах болсноор барахгүй, хутга нэгэнтээ гялсхийснээр нохдыг зугтуулах явдал ч заримдаа гарч байв. 

	— Бараг ясыг нь мөлжив бололтой гэж Саарал Ах хүржигнэв. 

	— Гэсэн ч ясыг нь бас мэрэх хэрэгтэй. Манай Жунглийнхэн ингэдэг л юм! гэж Маугли түүнд хариулаад, хутганыхаа улаан ирийг гал мэт улалзуулан нохойн бөөр лүү бүлэхэд, түүний дээрээс довтлон орсон чонын дор, нохойн түнх мулт үсрэн үхэв. 

	— Миний олз! Үүнийг над үлдээ! гэж цөөвөр чоно хамраа шантайлган хэлэв. 

	— Харь этгээд чамд бас л бага байна гэж үү? гэж Маугли хэлэв. 

	Вантала айхавтар шархадсан боловч барьж авсан нохойгоо огт хөдөлгөлгүй, хавчаар адил барьж байв. 

	— Намайг худалдаж авсан одсоор тангараглая. Энэ чинь өнөөх Оготор байна! гэж Маугли хүйтэн инээмсэглэж хашхирав.

	Энэ нь үнэхээр том хүрэн улаан удирдагч байв. 

	Нохдын нэг нь удирдагчдаа туслахаар үсрэхэд түүний шүд Ванталын бөөрөнд хүрэхээс өмнө Мауглийн хутга түүний цээжинд шигдэхэд Саарал Ах түүнийг бүрмөсөн цааш нь харуулав. 

	— Манай Жунглид ингэдэг л юм даа! гэж Маугли хэлэв. 

	Вантала нэг ч үг хариулсангүй, гагцхүү түүний зуусан эрүү улам улам чангарах тутам Вантала амьсгалаа хурааж байв. Ванталын зуурч үхсэн нохой ч нэг татасхийгээд толгойгоо унжуулж хөдлөхгүй болсноор Вантала, нохой хоёр зэрэг үхжээ. 

	— Чимээгүй! Цусны өшөө авсан! Өөрийнхөө дууг дуул, Вантала! гэж Маугли хэлэв. 

	— Энэ дахиад ан хийхээсээ өнгөрчээ! Мөн Акела ч дуугаа хураажээ гэж Саарал Ах хэлэв. 

	— Бид ясыг нь хэмлэлээ! Тэд зугтаж байна! Чөлөөт Амьтад, анчид минь, тэднийг алаад бай, алаад бай! гэж Пхаоны хүү Пхао хангинав. 

	Ноход цусанд будагдаж харласан голын хөвөө харгианаас, өтгөн Жунгли рүү голыг өгсөж уруудан, хаана чөлөөтэй зам байна түүгээр бие биеийнхээ хойноос нуугдан зугтав. 

	— Өшөө! Өшөө! Өшөөгөө авагтун! Тэд Акелыг алжээ! Тэдний нэг нь ч амьд бүү гараг! гэж Маугли хашхирав. 

	Голын ус руу орж амь гарахаар шийдсэн нэг ч нохойд тийм боломж өгөхгүйн тулд Маугли хутгаа гартаа барьж голын эрэг рүү гүйн одов. Гэтэл уул хяр шиг овооролдсон хүүрэн дундаас Акелын толгой, урд хөл цухуйж байхыг үзээд түүний өмнө Маугли сөгдөн унав. 

	— Энэ нь миний хамгийн сүүлчийн тулалдаан болно гэж би эс хэл лүү? Алдартай сайхан тулалдаан боллоо! Жаахан Дүү минь, чи зүгээр биз? гэж Акела шивнэв. 

	— Би зүгээр, Акела...

	— За тийм бий. Би үхэж байна, тэгэхдээ би... тэгэхдээ би чиний ойр үхэхийг хүсэж байна, Жаахан Дүү минь. 

	Акелын аймшигтай их шархадсан толгойг Маугли өвдөг дээрээ тавьж, сэглүүлсэн хүзүүг нь гараараа тэврэв. 

	— Шер-Хан амьд байсан ба хүний хүү тоосонд нүцгэн өнхөрч байсан үе аль хэдийн өнгөрчээ гэж Акела ханиалган хэлэв. 

	— Үгүй, үгүй, би чоно! Би Чөлөөт Амьтадтай цус нэг. Би өөрийнхөө зоргоор хүн болоогүй! гэж Маугли өгүүлэв. 

	— Жаахан Дүү минь чи бол хүн. Миний өсгөсөн бэлтрэг. Чи хүн биш сэн бол зэрлэг нохдоос сүрэг зугтах байсан. Дээр үед би чамайг аварсны адил, өнөөдөр чи бүх Сүргийг аварлаа. Чиний ачийг тоолж баршгүй. Чи мэдэхгүй байна гэж үү? Одоо өшөөгөө бүгдийг нь авсан. Өөрийнхөө хүмүүст оч. Нүдний цэцгий минь, чамд дахин хэлье, агнуур дууссан. Өөрийнхөө хүмүүст оч. 

	— Би явахгүй. Би Жунглид ганцаараа ан хийнэ гэж хэдийн хэлсэн шүү дээ.

	— Зун өнгөрөөд бороо орно, борооны дараа хавар болно. Чамайг албадан явуулахаас өмнө чи өөрөө яв. Өөрийнхөө хүмүүст оч. Хүмүүстээ оч. Над, чамд хэлэх өөр юм алга. Одоо би өөрийнхөнтэйгөө ярилцъя. Жаахан Дүү минь чи намайг хөл дээр минь босгож чадах уу? Би Чөлөөт Амьтдын удирдагч хэвээр шүү дээ. 

	Маугли, Акелыг хоёр гараараа болгоомжтой зөөлөн өргөж, хөл дээр нь босгоход, гонь чоно гүнзгий амьсгал авч, үхэж байгаа удирдагч бүхний дуулдаг Үхлийн Дууллыг эхлэв. Дуу нь улам улам чангаран, улам улам хүчтэй хангинаж, сүүлчийн, «Санасан бүхэн бүттүгэй!» гэж чимээгүй болоход, голын тэртээ наана дуурсч байв. Акела, Мауглийн гараас агшин зуур мултран гарч агаарт үсрээд өөрийнхөө хамгийн сүүлчийн аймшигт олз дээрээ үхэтхийн унав. 

	Мауглийг толгойгоо унжуулан сөхрөн суугаад орчин тойрон юу болж буйг түр мартах үед, шархадсан нохдын хамгийн сүүлчийнхийг өршөөлгүй эм чононууд сөнөөж гүйцжээ. Дуу чимээ аажмаар наагдаж доголон чононууд үхэгсдээ тоолохоор эргэж ирцгээв. Сүргээс арван таван эр чоно, зургаан эм чоно үхэж, үлдсэн бүх чоно цөм шархадсан байв. 

	Маугли, үүр цайж, хүйт оргитол бүх шөнийн турш суужээ. Пхаогийн, цус нь асгарч нойтон болсон толгой, Мауглийн гарт хүрэхэд, Маугли түүнийг цааш хөдөлгөж Акелын зэмдэглэгдсэн биеийг харуулав. 

	— Санасан бүхэн бүттүгэй! гэж амьд Акелад хандаж буй мэт Пхаб хэлээд, нохойд хазлуулж уруулсан мөр дээгүүрээ эргэж бусдадаа: — Ноход мэт ульцгаа! Өнөөдөр чоно чонын үхлээр үхэв! гэв. 

	— Гэвч, жунглид хэн ч бидний эсрэг тэмцэж зүрхлэхгүй гэж бардамнаж байсан Деканы хоёр зуугаад анчин улаан шар нохойн сүргээс өөрсдийн сүйрсэн тухайн мэдээг Декандаа хүргэх нэг ч нохой үлдсэнгүй.

	 

	ШААЛУУ ХҮҮ МАУГЛИ - 6 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

